Пустое яйка

Сцэнарый тэатральнай пастаноўкі
 (Па сюжэце рускай народнай казкі “Курачка Раба”)

Задачы: 
- фарміраваць навыкі акцёрскай тэхнікі,
-практыкаваць уменне  трымацца на сцэне і выклікаць ў гледачоў эмацыянальны водгук, 
-выхоўваць павагу да сваіх бацькоў.

Героі: Дзед, Баба, Курачка Раба, Мышка, Апавядальнік, дзеці ( сын і дачка).

(Перад заслонай ля вакна сядзіць Дзед, Баба займаецца сваімі справамі. Выходзіць апавядальнік.)
Апавядальнік:
У адным сяле на Беларусі
Жыве дзядок і ёсць у яго бабуся,
І гаспадарка ёсць, і курачка рабая.
Здаецца: і чаго  ім не хапае?
Дзед (сумна і ўздыхаючы):
Ох!
Апавядальнік:
Кажа раз дзядок сваёй бабулі.
Дзед(сумна і ўздыхаючы): 
Дзяцей сваіх даўно мы ўжо не чулі.
Не едуць, не тэлефануюць,
Са святамі нас нават не віншуюць.
Баба:
Няма ім часу прыязджаць.
У іх кар’ерны рост, ім трэба працаваць.
Па выхадных яны адпачываюць,
У кіно ідуць, з сябрамі разважаюць. (Сядае каля Дзеда.)
Апавядальнік:
А кожны дзянёчак старыя чакаюць,
Сядзяць,  у вакно паглядаюць.
(Прылятае Курачка Раба.)
Курачка Раба (бадзёра):
Слухай Дзед, слухай Баба!
Апавядальнік:
Кажа раз ім Курка Раба.
Курачка Раба:
Я яечка вам знесла,
Радасць у хату прынесла.
Палюбуйцеся якое:
Яркае ды залатое. (Паказвае яйка.)
Вось цяпер мы будзем жыць
У багацці, не тужыць!
Накупляем мы прысмакаў:
Паляндвіцы, булкаў з макам.
Баба:
Вось дык дзіва, бачыш Дзед!
Справім ладны мы абед!
Дзед:
Трэба дзеткам пазваніць,
Радасць з імі раздзяліць.
(Бярэ тэлефон, набірае нумар)
Прыязджайце сын, дачка.
Не былі ўжо паўгадка.
Баба (бярэ ў Дзеда трубку тэлефона):
Наша курачка рабая
Залатое яйка мае!
Апавядальнік:
“Дзеці” хутка прыляцелі,
У хвіліну абед з’елі.
Яйка пачалі дзяліць,
Сталі біць яго, лупіць.	.
А яно не паддаецца,
І дачка мацней злуецца. 
(Сын і Дачка дзеляць яйко, сварацца. З-за заслоны нябачна выглядвае Мышка. Шэптам, сама сабе, гаворыць) .
Мышка:
Ведаю я што рабіць,
Як яечка ім разбіць.
Хвосцікам сваім махну,
Са стала яго спіхну.
(Мышка выбягае, разбівае яйко, уцякае.)
Дзед :
Ох, яечка не сабраць!
Баба:
Эх, багацця не відаць!
(Сын і дачка збіраюцца, махаюць рукой на разбітае на падлозе яйка, затрымліваюцца на хвілінку, махаюць на развітанне, адыходзяць(хаваюцца за заслону).)
Дзед:
Сын, дачка, вы пачакайце!
Баба:
Да нас часцей вы прыязджайце!
(Старыя махаюць “дзецям” услед, уздыхаюць, Баба выцірае краем хусткі слёзы, сядаюць удваіх ля вакна, каля іх- курачка Раба.)
Апавядальнік:
Зноў старыя ўдваіх.
Толькі Раба каля іх.
У вакенца паглядаюць.
Зноў дзяцей сваіх чакаюць.
Курачка Раба:
Не журыся Бабка, не бядуй ты, Дзед.
Вам знясу я яйка простае на абед.
Бо ўцехі і багацця ў золаце няма,
Як душа пустая. Гэта ісціна!!!
(Заслона зачыняецца. Застаецца апавядальнік.)
Апавядальнік:
Кожны павінен бацькоў паважаць.
Проста любіць іх і не хваляваць.
Часта бываць з імі і не спяшацца.
Проста “Як справы?” у іх запытацца.
Не пакідаць іх надоўга адных.
У роздуме, ціха маліцца за іх:
Не дай Бог хваробы, не дай Бог вайны.
Бацькоў зберажы маіх  назаўжды!!!



